
 

 

 
 
 
 
 

MOʻOLELO HĀLĀWAI O KE KOMIKINA NO KA HOʻOLAULEʻA NOʻEAU A 
MOʻOMEHEU PĀKĪPIKA (FestPAC) 

 
PŌʻAKAHI, LĀ 3 MEI, 2021 HOLA 2:30ʻaui 

 
MA O KA ZOOM:  ʻAHA KŪKĀ MA KA WIKIŌ 

 
Nā Lālā Komikina i kū mai: 

Kalani Ka‘anā‘anā, Chair - Keʻena Kuleana Hoʻokipa o Hawaiʻi (HTA) 
Māpuana de Silva - Kaiāulu 
Jarrett Keohokālole - ʻAha Kenekoa o Hawaiʻi 
Jamie Lum - Keʻena Hoʻomohala Waiwai a me ka Hoʻokipa 
  (DBEDT) 
Makanani Salā - Ke Kūlanakauhale a Kalana o Honolulu 
Hinaleimoana Wong-Kalu - Keʻena Kuleana Hawaiʻi (OHA) 

 
Nā Hoa Kipa: 

Kiele Amundxon - Keʻena Noʻeau a Moʻomeheu a ka Meia (MOCA) 
Jackie Lynne Burke - Kaiāulu 
Mamiko Carroll - Kaiāulu 
Ian Custion - Kaiāulu 
Maka Casson-Fisher - Keʻena Kuleana Hoʻokipa o Hawaiʻi 
Karen Ewald  - Ka Hale Hōʻikeʻike Hana Noʻeau o Hawaiʻi 
  Mokuʻāina 
Ilihia Gionson - ʻAhahui Hoʻokipa ʻŌiwi Hawaiʻi 
Dede Howa - Keʻena Kuleana Hoʻokipa o Hawaiʻi (HTA) 
Jonathan Johnson - Ke Kahua Mokuʻāina o ka Moʻomeheu a  
  Pāheona (SFCA) 
Lynn Martin Graton  - Kaiāulu 
Monte McComber  - Kaiāulu 
Aaron Salā - Ke Kulanui o Hawaiʻi/Royal Hawaiian Center 
Malia Sanders - ʻAhahui Hoʻokipa ʻŌiwi Hawaiʻi 

 
Nā Limahana: 

Margaret Ahn - Loio Kuhina 
Marlene Hiraoka - DBEDT 
Timothy Tiu - DBEDT 
Scott Tome - DBEDT 

 
Nā Mihi: 

Snowbird Bento - Kaiāulu 

Richard Onishi - ʻAha Lunamakaʻāinana o Hawaiʻi 
 
HOʻOMAKA 
Hoʻomaka ka Luna Hoʻomalu ʻo Kalani Kaʻanāʻanā ma ka hola 2:36ʻaui ma o ke aloha ʻana aku 
i ka poʻe ma ka ZOOM a Facebook Live. 
 
Noi ka Luna Hoʻomalu Kaʻanāʻanā iā Ms. de Silva e mālama i ka wehena a kaʻana aku ʻo ia i 
kekahi manaʻo mai loko mai o ka puke ʻo Nānā I Ke Kumu. ʻOiai ʻo ia i heluhelu ai ma ka ʻōlelo 
Hawaiʻi unuhi ʻo ia i ka manaʻo nui, ʻo ia hoʻi ka laulima ʻana ma ka ʻaoʻao noʻonoʻo a pili 
ʻuhane kekahi. Hoʻomau ʻo ia me ka wehewehe ʻana aku i ka manaʻo ʻo kūkulu kumuhana a me 
kona ʻano hoʻokahua no nā manaʻo kōkua. Me ia manaʻo he wahi hoʻomaopopo wale nō ia mau 
manaʻo ona i hiki i ke Komikina ke noʻonoʻo hou ma ke kūkulu ʻana i ko lākou hale no ka 
hoʻolauleʻa. A laila ʻo ia i oli i mele e noi ana i ka ʻike a me ka hoʻōla. 
 
ʻŌLELO HOʻIKE A KA LEHULEHU 
Wehe ka Luna Hoʻoalu Kaʻanāʻanā i ka papahana i ka lehulehu e hoʻouka manaʻo no ka 
papahana o ka hālāwai. ʻOiai ʻaʻohe mea i hoʻopuka ʻia, ua hoʻoholomua aku nō ʻo ia i ka 
papahana. 
 
ʻĀPONO I KA MOʻOʻŌLELO HĀLĀWAI, 19 ʻAPELILA, 2021 
Kaʻakaʻahi ʻia ka moʻolelo hālāwai e nānā hou ʻia e nā Lālā Komikina a nīnau akula ka Luna 
Hoʻomalu Kaʻanāʻnā inā he mau anaʻo kōkua ko kekahi no ka hoʻoponopono ʻana i ia moʻolelo 
hālāwai nei. ʻOiai ʻaʻohe manaʻo i hoʻopuka ʻia, noi ʻo Ms. de Silva e ʻāpono ʻia kēia moʻolelo 
hālāwai e like me ka mea i palapala ʻia - ʻaʻohe loli. A ʻāpono ʻia nō ka moʻolelo hālāwai ma o 
ke koho pāloka e ka Luna Hoʻomalu Kaʻanāʻanā, Ms. de Silva, Ms. Lum, Ms. Wong-Kalu, a me 
Ms. Salā. ʻAʻole i koho pāloka ke Kenekoa Keohokālole. 
 
A ʻāpono kūhelu ʻia. 
 
NĀ KANĀWAI E ʻIMI ʻIA ANA 
Hōʻike ka Luna Hoʻomalu Kaʻanāʻanā i ka holomua ʻana o ka SB696 mai ka ka ʻAhaʻōlelo aku a 
i ke Kiaʻāina David Ige no kona pūlima. He pila kēia e hoʻolōʻihi ana i ka noho ʻana o ke 
Komikina a e ʻāpono ana i ko nā lālā ʻauamo kuleana ma waho o nā hālāwai kūmau o ke 
Komikina. Nui ko ka Luna Hoʻomalu manaʻo lana e pūlima ana ke Kiaʻāina i ia pila nei.  
 
KŪKĀKŪKĀ NO KE KOHO I POʻO HOʻOLAULEʻA HOʻOHANOHANO 
Wahi a ka Luna Hoʻomalu Kaʻanāʻanā, ua hoʻokomo ʻo ia i kēia kumuhana i ka papahana i ka 
hālāwai Komikina aku nei, me ka manaʻo e komo lākou i ke kūkā no ke kūlana poʻo. Eia naʻe, 
ʻaʻohe āna inoa e hōʻike aku. Ua hoʻomaopopo pū ʻo ia no ko Mr. Nainoa Thompson hoʻonoho 
ʻia ʻo ia ke poʻo a laila hōʻole ʻo ia ma ka hoʻomaka ʻana o ka hoʻolālā ʻana no ka Hoʻolauleʻa 
Noʻeau a Moʻomeheu Pākīpika 2020. I ko ka Luna Hoʻomalu Kaʻanāʻanā manaʻo e holomoana 
ana nō ka PVS ma ka wā o ka Hoʻolauleʻa i ka makahiki 2024 a no laila, e paʻahana ana ʻo Mr. 
Thompson me ia kuleana nei a ʻo ia ke kumu no kona hiki ʻole ke hoʻonoho ʻia ʻo ia ke poʻo.  
 
Noi ka Luna Hoʻomalu Kaʻanāʻanā i ko nā Lālā Komikina manaʻo no ke poʻo a nīnau akula ʻo 
Mr Salā e hoʻākāka ʻia ke kuleana o ke poʻo. Wehewehe ka Luna Hoʻomalu Kaʻanāʻanā i ke 



Moʻolelo Hālāwai o ke Kōmike no ka Hoʻolauleʻa Noʻeau A Moʻomeheu Pākīpika 13 
Pōʻakahi, 3 Mei, 2021 hola 2:30ʻaiu ma o ka ZOOM 
ʻAoʻao 3 o 7 

 

 

ʻano hoʻohanohano o ko ke poʻo mau kuleana a e kōkua pū ʻo ia me ke noi kālā a paipai hou i ka 
poʻe e hōʻea i ka Hoʻolauleʻa. No laila, he kūpono ko kēia kanaka kū i ka pono a me kona hōʻihi 
ʻia e ka lehulehu. 
 
ʻO ka maʻamau, wahi a Ms. de Silva, he ʻōlelo hoʻolauna ko ke poʻo ma ka polokalamu a puke 
paha inā nō paʻi ʻia kekahi no ka Hoʻolauleʻa. Aloha aku ʻo ia i ka poʻe ma nā ʻaha wehena a 
panina kekahi. E kono ʻia ana ʻo ia i nā mea ʻano nui  kekahi. Ma nā ʻāina ʻē aʻe, ʻo ka wahine a 
ka Pelekikena a i ʻole ko ka ʻāina alakaʻi kai hoʻonoho ʻia he poʻo i kekahi manawa. 
 
Wahi a Ms. Wong-Kalu, ʻaʻohe kuleana kūhelu ko ke poʻo, eia naʻe, he kōkua kona ʻike ʻana i ke 
ʻano e launa ai me nā ʻelele a alakaʻi ʻē aʻe a me kona kū ʻelele ana no Hawaiʻi, ka hui ʻelele, ka 
ʻāina a me kona poʻe. Hōʻike pū ʻo Ms. Wong-Kalu i kona manaʻo he kūpono ko ia poʻo nei hiki 
ke ʻōlelo Hawaiʻi. 
 
I loa nō a lohe ka Luna Hoʻomalu Kaʻanāʻanā i ko Ms. Wong-Kalu mau manaʻo, hāpai aʻela ʻo 
ia i ko Kauka Kamanaʻopono Crabbe inoa, he moho kūpono. 
 
Kākoʻo ʻo Ms. Lum i ko Ms. Wong-Kalu mau manaʻo - he pono ko kēia kanaka e kū ʻelele no 
kona poʻe a ʻauamo i kona mau kuleana ma ke ʻano he poʻo. He kōkua inā hiki iā ia ke hāpai hou 
i ka Hoʻolauleʻa i luna. 
 
Hoʻomaopopo akula ʻo Ms. de Silva i ka poʻe no ke ʻano kūikawā o ko Hawaiʻi aupuni ʻoiai kaʻa 
kākou ma lalo o ʻAmelika I Hui Pū ʻIa a ma muli o kēlā, he koʻikoʻi ko lākou noʻonoʻo ʻana ma 
o ke kuanaʻike Hawaiʻi iā lākou e noʻonoʻo ana i nā moho. Pono ko ia kanaka nei pilina i ke 
kaiaulu Hawaiʻi, he alakaʻi i hōʻihi a kaukaʻi ʻia e kona poʻe. Makemake pū ʻo ia e hāpai ʻia nā 
inoa e ke Komikina i hiki ke kūkā a noʻonoʻo hou i kēia kūlana. 
 
Makemake ka Luna Hoʻomalu Kaʻanāʻanā e kākoʻo ʻia ke Komikina e ia kanaka nei nona ke 
kūlana o ke poʻo, keu hoʻi ma ka ʻaoʻao kākoʻo kālā. 
 
Hāpai aʻela ʻo Ms. Salā iā Mr. Randy Fong lāua ʻo Mr. Kamanaʻo Crabbe me ke kākoʻo pū i nā 
manaʻo i hāpai mua ʻia no ia kumuhana nei.  
 
Paiapi ka Luna Hoʻomalu Kaʻanāʻanā i nā Lālā Komikina e noʻonoʻo i nā inoa e hāpai ai no ia 
kūlana nei o ke poʻo i hiki ke kūkā hou ʻia ma kekahi hālāwai.  
 
HĀPAI A KOHO I HOPE LUNA HOʻOMALU NO KE KŌMIKE 
Pono e hiki i kekahi Hope Luna Hoʻomalu ke pani hakahaka no ka Luna Hoʻomalu Kaʻanāʻanā 
ma nā lā e hiki ʻole ai iā ia ke hōʻea i ka hālāwai Komikina. ʻOiai i hoʻopaʻa ʻia kēia kumuhana 
ma ka papahana hālāwai o kēia lā, makemake ka Luna Hoʻomalu Kaʻanāʻanā i ka poʻe i hōʻea 
ʻole e komo pū i kēia kūkā ʻana. No laila, makemake ʻo ia e hoʻopaneʻe i kēia kumuhana i kekahi 
hālāwai. 
 
Kākoʻo ʻo Ms. Wong-Kalu i ka hoʻopaneʻe ʻana aku i kēia kumuhana i hiki i nā Lālā Komikina 
ʻē aʻe ke komo i ke kūkā no ia kumuhana nei e hoʻoholo.  

Kākoʻo pū ʻo Ms. Salā. 
 
Hōʻike naʻe ka Luna Hoʻomalu Kaʻanāʻanā i ka hiki ke hāpai inoa me ke ʻāpono kūhelu ʻole ʻia a 
hāpai ʻo ia i ko Ms. Salā inoa no ka Hope Luna Hoʻomalu ʻoiai ua noho ʻo ia ma kekahi kūlana 
ʻano like e hoʻopuka manaʻo e pili ana i ke Komikina a me kona holomua. 
 
Wahi a Ms. Wong-Kalu he kōkua inā hana ka Hope Luna Hoʻomalu ma kekahi kūlana hana i 
ʻoluʻolu kona hoʻokō ʻana i nā kuleana e lawelawe ai. 
 
A laila hōʻike ʻo Ms. Wong-Kalu i kona hoihoi e noho ma ke ʻano he poʻo inā ʻaʻole makemake 
a i ʻole paha ʻaʻole hiki i nā moho ʻē aʻe. ʻOiai e ʻike ana ʻo OHA i nā loli, ua hoʻomaopopo ʻo 
Ms. Wong-Kalu i kona hiki ke kaukaʻi ʻia ma ia ʻano kūlana.  
 
Hoʻākāka hou ka Luna Hoʻomalu Kaʻanāʻanā i ke ʻano o ia kūkā nei, ʻaʻole hiki ke koho paloka 
kūhelu ʻoiai ʻaʻole i hōʻea nā Lālā Komikina a pau. 
 
Noi ʻo Ms. de Silva inā hoihoi ʻo Ms. Salā e noho ma ke ʻano he Hope Luna Hoʻomalu a ʻae 
akula ʻo ia. Nīnau ka Luna Hoʻomalu Kaʻanāʻanā inā ua hoihoi kekahi a i ʻole inā he mau 
manaʻo hou aku ko kekahi no ia kūlana ʻo ka Hope Luna Hoʻomalu. ʻOiai ʻaʻohe mea i hoʻopuka 
ʻia, ua hoʻoholomua ʻo ia i ka papahana. 
 
E komo hou ana lākou i kēia kumuhana ʻo ka Hope Luna Hoʻomalu ma kekahi hālāwai 
Komikina. 
 
HŌʻIKEʻIKE A KA STATE FOUNDATION ON CULTURE AND THE ARTS (SFCA) 
NO KE KĀKOʻO O I KE KŌMIKE 
Hoʻoaluna ka Luna Hoʻomalu Kaʻanāʻanā iā Mr. Jonathan Johnson no SFCA i hiki iā ia ke 
haʻiʻōlelo i ke Komikina. 
 
Hōʻike ʻo Mr. Johnson i kona kākoʻo i ke Komikina. Hōʻike pū ʻo ia i ka hiki iā HiSAM ke 
mālama i nā hanana no ka manuahi a inā hoihoi kekahi e mālama i kekahi hanana kūikawā, ua 
hiki nō kekahi. ʻOkoʻa wale nō ke ʻano e noi ai. 
 
Hōʻike pū ʻo ia i ko HiSAM hoihoi e hōʻikeʻike i nā noʻeau a paheona Pākīpika ma kekahi wahi 
hōʻikeʻike o loko o ka hale hōʻikeʻike. Ua hiki nō ke kūkulu ʻia kekahi kahua kekahi ma ka pā 
mauʻu o mua inā pono. Loaʻa pū kekahi lumi kuke kūhelu iā lākou ma ka papahele mua o ka hale 
i hiki ke hoʻohana ʻia kekahi.   
 
ʻOiai ʻaʻole he hale nunui ka hale hōʻikeʻike, ua hiki nō ke hoʻolako i kekahi o ko ke Komikina 
mau pono. Hoʻomaopopo pū ʻo Mr. Johnson no ka hai ʻia o nā loea o ka ʻike no waho. Ke ʻimi 
pū nei ʻo ia i ke kākoʻo kālā hou aku. 
 
Hōʻike naʻe ʻo ia i ke Komikina i ka loaʻa o SFCA i nā papahana moʻomeheu ʻōiwi a lākou e 
makemake ana e hoʻokomo ma ke ʻano he kākoʻo i ka Hoʻolauleʻa. Me ia manaʻo, hoihoi ʻo ia e 
hōʻike iā lākou i nā kahua kūpono o lākou a inā kūpono nō, na kekahi e makaʻala i nā lāliʻi ma 

ko lākou ʻaoʻao. Makemake kona ʻoihana e kākoʻo i ka Hoʻolauleʻa a kōkua iā DBEDT ma ka 
hoʻolālā ʻana. 
 
Mahalo ʻo Ms. Salā iā Mr. Johson no kona haʻiʻōlelo a hauʻoli ʻo ia i ko HiSAM hoihoi e kākoʻo, 
keu hoʻi ma ka ʻaoʻao o ka mālama ʻana i nā hanana ma ko lākou hale hōʻikeʻike. Pono wale nō 
e ʻimi i ke kālā ma mua o ka makahiki 2025. 
 
Mahalo pū ʻo Ms. Wong-Kalu iā Mr. Johnson, keu hoʻi no ko SFCA hoihoi e kōkua a kākoʻo. 
 
Makemake ka SFCA e mahalo pū i ka poʻe e komo ana i ka papahana e mālama ʻia ana ma ka 
hale hōʻikeʻike ma kekahi ʻano. I wahi lāʻana, inā hōʻea kekahi me ke kūlana kiʻekiʻe i kekahi o 
ia mau papahana nei, e wehe ka hale hōʻikeʻike i kekahi wahi kūhelu no ko lākou noho ʻoluʻolu 
ʻana ma mua o ua papahana nei. 
 
Nīnau ʻo Ms. de Silva inā e hoʻokomo ʻia ana ʻo HiSAM ma ka haʻimaulia no nā wahi e mālama 
ai ka Hoʻolauleʻa. Hiki iā Mr. Johnson ke hoʻopihapiha i ka palapala a palapala hoʻi i ke ʻano i 
hiki ai ka SFCA ke kākoʻo hou aku, e laʻa hoʻi me ka halihali kānaka, mea ʻai, apwa. 
Hoʻomaopopo hou ʻo Ms. de Silva i ka poʻe no ke koʻikoʻi o kēia ʻoiai ʻo ka halihali kānaka ka 
mea e hoʻolilo nui ai ke kālā no kēia Hoʻolauleʻa. Hōʻike ʻo Mr. Johnson i ka makemake o SFCA 
e kākoʻo me ka halihali kānaka no nā kānaka e lele mai ana mai nā mokupuni ʻē aʻe kekahi.  
 
Mahalo ‘o Ms. Lum iā Mr. Johnson no kona hoʻolauna a kākoʻo. A e like me kāna ua kono ʻo 
DBEDT i ko SFCA e noho ma ke ʻano he lalo kōmike e kōkua ma ka hoʻokō ʻana aku i ko 
DBEDT kuleana no ka Hoʻolauleʻa, e like hoʻi me ka moʻohelu kālā a me ke noi kālā a kōkua. 
Hōʻike ʻo Ms. Lum i ke ʻano e kōkua hou aku ai ʻo Mr. Johnson a i ʻole paha kekahi o kāna 
limahana, ʻo ia hoʻi ka hoʻomaopopo ʻana iā DBEDT no ka holomua o kēia mau mea āna i 
hoʻopuka mua ai.  
 
Nīnau ka Luna Hoʻomalu Kaʻanāʻanā iā Mr. Johnson inā he mau ʻano i hiki ai iā ia a me kāna 
mau limahana ke kōkua me ko lākou ʻike no ke noi kālā aupuni. E hana like ana ka Luna 
Hoʻomalu me SFCA. I pili hoʻi i ka papahana, noi ka Luna Hoʻomalu Kaʻanāʻanā iā Johnson e 
ʻimi ka SFCA i nā noʻeau i pili iā Hawaiʻi no ka Hoʻolauleʻa. Hōʻoia ʻo Mr. Johnson i ka hiki iā 
SFCA ke hana pēlā. 
 
Nīnau ka Luna Hoʻomalu Kaʻanāʻanā e pili ana i ko SFCA ʻike a pilina paha me ka Smithsonian 
Institute. Hōʻike ʻo Johnson no ko Ms. Lynn Martin Graton lāua ʻo Mr. Kalewa Correa hana like 
ʻana me lākou. Mahao ka Luna Hoʻomalu iā Ms. Martin Graton no ka hōʻea ʻana mai i nā 
hālāwai no ka Hoʻolauleʻa a no kona ʻano kōkua. 
 
HŌʻIKE NO KA HOʻOLAKO KĀLĀ ADMINISTRATION FOR NATIVE AMERICANS 
(ANA) NO KEKAHI MAU PAPAHANA 
Hōʻike ka Luna Hoʻomalu Kaʻanāʻanā i kona hoihoi i ka ʻimi ʻana i ke noi kālā ma lalo o ANA. 
a me kona manaʻo e hele ʻo Mr. McComber i nā hālāwai hoʻonaʻauao. Hōʻike ka Luna Hoʻomalu 
Kaʻanāʻanā i ke kūkā ʻole ʻia o ke noi hoʻolako kālā a no kona hoihoi e ʻauamo i ke kuleana o ke 
noi a i ʻole paha ka hoʻokuleana ʻana aku i ka poʻe e noi kālā no ke Komikina. Makemake naʻe 

ʻo ia e kūkā mua i ke noi hoʻolako kālā ANA ʻoiai ke hiki koke mai nei ka lā palena pau ma 
Iune. 
 
Hoʻolauna akula ka Luna Hoʻomalu Kaʻanāʻanā iā Mr. McComber ʻoiai ʻo ia i komo i ʻekolu 
hālāwai hoʻonaʻauao e pili ana i ke noi kālā kākoʻo ʻana. 
 
Hōʻike ʻo Mr. McComber no ka lā palena pau, ʻo ia hoʻi ka lā 30 o Iune, 2021. No nā pāhana a 
pau a kēia kālā nei e kākoʻo ai, pono ko lākou hoʻomaka ʻana ma ka lā 30 o Kepakemapa, 2021. 
E hoʻohanohano ʻia ana nā pāhana ma waena o Kepakemapa 13 a 30 a e hoʻolako ʻia ana ke kālā 
no hoʻokahi i ka ʻekolu makahiki. ʻElua ʻano ko ke kālā ANA, ʻo SEDS kekahi a ʻo P&M kekahi 
aku. Hiki ke noi ma nā ʻaoʻao ʻelua, a kau palena ʻia he hoʻokahi noi pākahi.  
 
E hoʻouna ana ʻo Mr. McComber i ka ʻikepili i ka Luna Hoʻomalu Kaʻanāʻanā. 
 
Nīnau ka Luna Hoʻomalu Kaʻanāʻanā iā Ms. Ahn e kōkua ma ka hōʻoia i ka nui o ka ʻikepili e 
makemake ana lākou e hoʻolaha aku ma ke noi, keu hoʻi ma nā hālāwai kaiāulu. Paipai ʻo Ms. 
Ahn i ka Luna Hoʻomalu Kaʻanāʻanā e hoʻoholo e like me kona manaʻo he pono. 
 
Hoʻolaha ka Luna Hoʻomalu Kaʻanāʻanā no kona noi e ʻauamo i ke kuleana o ka hui ʻelele noi 
kālā, ke noi kālā, a keu hoʻi ka hoʻolako kālā ANA ma kahi hālāwai.  
   
KŪKĀKŪKĀ NO KE KĀMAU MOʻOHELU HOʻOLAULEʻA 
Noi ka Luna Hoʻomalu Kaʻanāʻnā iā Ms. Sanders e kaʻana aku i ka palapala moʻohelu kālā ma 
ka papakaumaka me ka manaʻo e hoʻoulu i ka moʻohelu kālā ma ke ʻano hoihoi i ka poʻe. ʻO ka 
$26 miliona ka huina pau loa o ka moʻohelu kālā. 
 
ʻOiai ʻaʻohe o lākou kālā ma ka makahiki 2021, hoʻomaopopo ka Luna Hoʻomalu Kaʻanāʻanā no 
ko lākou uku mua ʻana iā UHM no ka hale noho a me ka Hale Hālāwai ʻo Hawaiʻi ʻoiai ʻo ka 
pololei, mālama ʻia ka Hoʻolauleʻa ma ka makahiki 2020 a ua mālama ʻia kēia kālā no ia kumu. 
Ua hoʻohana ka Luna Hoʻomalu Kaʻanāʻanā i ka Puke Lawe Lima Hoʻolauleʻa no ka hoʻokumu 
ʻana i ka moʻohelu kālā. 
 
Hoʻomaopopo ka Luna Hoʻomalu Kaʻanāʻanā no ka hoʻopaʻa ʻia ana paha o ke kālā ma nā 
māhele o ka moʻohelu kālā no nā kumuhana e like me ka Pāpaho, Hōkona a Mea Kākoʻo. 
Makemake ʻo ia e noiʻi i ke kūkulu ʻana i kekahi papahana palapala hoʻāpono no nā hui pāpaho, 
nā mea ʻano nui, apwa. 
 
Hōʻike ka Luna Hoʻomalu Kaʻanāʻanā no ke kaʻakaʻahi ʻia ana o ka palapala moʻohelu kālā i nā 
Lālā Komikina. Noi ʻo ia i nā Lālā Komikina e hoʻouna i ko lākou manaʻo i nā limahana, ʻaʻole i 
ka poʻe ma ka leka uila.  
 
Nui ana nā māhele e ʻunuʻunu ai, wahi a ka Luna Hoʻomalu Kaʻanāʻanā, e like hoʻi me ka 
māhele palekana. Loaʻa nō ka māhele palekana ma ke Kulanui ʻo Hawaiʻi ma Mānoa, eia naʻe, e 
komo pū ana nō paha ka HPD. No laila, nīnau ʻo ia i nā ua ʻoi aku ka maikaʻi o ka waiho ʻana i 
nā māhele e like me kēia ma ke ʻano he māhele hoʻokahi a i ʻole paha ma ke ʻano he ikamu 
hoʻolilo hoʻi ma lalo o nā māhele a pau e pono ai. 

I ko Ms. Salā manaʻo, kūpono ka hoʻopaʻa ʻana i ka māhele palekana i kēlā me kēia wahi kahi a 
lākou e mālama ana i ka hanana. 
 
Hāpai aʻela ʻo Ms. Lum i ka manaʻo e kūkulu i ka moʻohelu kālā ma o ka nānā ʻana i nā hanana 
a laila hoʻomākaukau pono i nā loina no kēlā me kēia ʻano hoʻolilo ʻana. Koʻikoʻi pū ka 
hoʻokumu ʻana i kekahi ʻōnaehana e hōʻike ai ka huina kālā no kēlā me kēia māhele a hoʻolilo 
ʻana. 
 
Hoʻomaopopo ʻo Ms. de Silva i nā Lālā Komikina no ka hoʻopaʻa ʻia o ka $25 miliona, ʻo ia ka 
huina nui o ka moʻohelu kālā i hoʻopaʻa ʻia. Mahalo ʻo ia i ka Luna Hoʻomalu no ka 
hoʻoponopono ʻana i ka moʻohelu kālā a hōʻike ka Luna Hoʻomalu no ko Ms. Lum kōkua ʻana.  
 
KŪKĀKŪKĀ NO KA HOLOMUA O NĀ LALO KŌMIKE ME NĀ PALAPALA KAHUA 
HOʻOLAULEʻA 
Hōʻike ka Luna Hoʻomalu Kaʻanāʻanā no ka lilo o kēia he kumuhana kūmau ma nā hālāwai e 
hiki mai ana. Hoʻomaopopo pū ka Luna Hoʻomalu i nā Lālā Komikina e hōʻike i ke Komikina no 
kā lākou i kūkā ai ma nā hālāwai lalo komike.  
 
ʻŌLELO HOʻIKE A KA LEHULEHU 
Wehe ka Luna Hoʻomalu Kaʻanāʻnā i ka hālāwai i ka lehulehu e hāpai manaʻo. ʻOiai ʻaʻohe mea 
i hoʻopuka ʻia, hoʻomau ʻo ia i ka papa manawa. Hāpai ʻo ia i ka manaʻo e hoʻokomo ʻia nā 
Hoʻolaha ma ka papa manawa o kēlā me kēia hālāwai Komikina mai kēia mua aku.  
 
HA HOʻOPAʻA HĀLĀWAI – PŌʻAKAHI, 17 MEI 2021 
Hoʻopaʻa ka Luna Hoʻomalu Kaʻanāʻanā i kahi hālāwai ma ka lā 17 o Mei, 2021 ma ka hola 
2:30ʻaui. 
 
Hoʻolaha - ʻO Ka Huina kā NaHHA hālāwai kūmakahiki a e mālama ʻia ana ma o ka pūnaewele 
ma Mei a Iune. Kono ʻia ke kaiāulu e komo i nā papahana ma o ke kele ʻana aku iā 
www.nahha.com/kahuina. Ma laila nō e loaʻa ai ka ʻikepili hou aku.  
 
HOʻOKUʻU 
Hoʻokuʻu ʻo Luna Hoʻomalu Ka‘anā‘anā i ka hālāwai ma ka hola 3:43ʻaiu.    
 
 
Me ke aloha e waiho ʻia nei, 
 
 
        
         05/13/21    
Kalani Ka‘anā‘anā      Lā 
Luna Hoʻomalu 


